L-OFFERTA  TA L-EWWEL FROTT

Mons.  Lawrenz  Sciberras

F’dan l-ewwel Ħadd tar-Randan, il-liturġija tal-qari – hawn qed nirreferi għas-silta mid-Dewteronomju -  tqiegħed lill-bniedem ta’ qalb miftuħa lejn Alla biex iroddlu ħajr tassew, minn qalbu u b’mod tanġibbli.  Dan ifakkar fl-ewwel kmandament, fejn Alla huwa wieħed, u m’ għandu jiġi mibdul ma’ ħadd u ma’ xejn.  Dak kollu li ma jwassalx biex l-għaqda m’ Alla tkompli titqawwa u tissaħħaħ, wieħed għandu jwarrbu dritt, u malajr kemm jista’ jkun. Ix-xorti u l-futur m’huma f’idejn ħadd, jekk mhux f’idejn Alla biss u waħdu.
Il-festa tal-Ġimgħat

Is-silta tad-Dewteronomju tiftaħ u tagħlaq bl-għotja tal-ewwel frott lil Alla.  Fejn issir din l-offerta m’ hawnx miktub, imma l-probbabilta’ l-aktar kbira hija li dan kollu jsir fit-tempju ta’ Ġerusalemm, l-uniku mkien qaddis għall- poplu kollu t’ Iżrael.  Bosta huma r-raġunijiet għaliex il-poplu magħżul għandu tassew u fil-prattika jrodd ħajr lil Alla.  U forsi l-akbar waħda hija dik imsemmija fl-istqarrija li jagħmel wara l-offerta tal-ewwel frott.  
Din tal-offerta tal-bikri ssir fil-festa tal-Ġimgħat, Xavuot, għaliex tiġi seba’ ġimgħat wara dik tal-Għid il-Kbir. Hija waħda mit-tliet festi tal-pellegrinaġġi.  Din il-festa ġġib magħha l-ferħ, għaliex il-bidwi issa jinsab ferħan u kuntent għaliex għandu x’jiekol matul il-jiem tax-xitwa.  Dan il-ferħ ikompli joktor għaliex il-bidwi jiddeċiedi li jitla’ Ġerusalemm sabiex iqarrbu lil Alla u dan b’radd il-ħajr.  “Ejjew nitilgħu fuq il-għolja tal-Mulej, id-dar t’ Alla ta’ Ġakobb" (Is 2,3a).  Il-pellegrini mgħobbijin bl-ewwel uċuħ bikrija tar-raba’ tagħhom, fosthom ħobż tal-qamħ, tin, parsott, għeneb,  jaslu u jinġabru f’post determinat jismu Maamad sabiex jgħaddu l-aħħar lejl tagħhom fl-apert qabel ma jidħlu Ġerusalemm.  L-istoriku Ġ. Flavju, ma’ dawn il-prodotti jkompli jżid l-offerti ta’ bhejjem, bħalma huma, ħrief,  ngħaġ, ħamiem u anke xi għoġġiela.  Dan ikun lejl tassew ta’ stennija għal- laqgħa mal-Mulej fil-maqdes Tiegħu.
Mat-tbexbix ta’ jum il-festa, il-pellegrini ferħana se jtiru, jiffurmaw purċissjoni u akkumpanjati mid-daqq tal-flawt, tat-trumbetta, u taċ-ċetra u tamburulin, jerħulha lejn it-tempju.  Meta mbagħad dawn il-pellegrini jaslu qrib ħafna tal-belt, jibagħtu xi messaġġiera tagħhom għand il-qassisin u għand l-awtorita’ tat-tempju jitolbuhom permess biex jidħlu fil-maqdes.  Waqt din id-daħla sabiħa u solenni ta’ dawn il-pellegrini, in-nies tal-post, u b’mod speċjali dawk ta’ xi sengħa, bħalma huma nissieġa, buttara, ħaddieda, ħajjata, skrapan, mastrudaxxi, għaxxiela, furnara u oħrajn, joħorġu jifirħu u isellmulhom,  fil waqt li jgħidulhom: “Ja nies ta’…. ħutna, idħlu intom ukoll fis-sliem tal-belt il-qaddisa”.  
Il-pellegrini issa ferħana u sodisfatti għaliex mhux biss waslu Ġerusalemm iżda rnexxielhom ukoll jidħlu jitolbu fl-aktar post għażiż għalihom – il-maqdes – wiċċhom fl-art jirreċitaw flimkien il-Kredu tagħhom.  Fost l-oħrajn huma jroddu ħajr ‘l Alla għaliex “ħariġna l-Mulej mill-Eġittu, b’id qawwija, bi driegħ merfugħa, b’biża’ kbir, b’sinjali u għeġubijiet u daħħalna f’dan il-post, tana din l-art, art tnixxi ħalib u għasel.  U issa, ara jiena ġibt l-ewwel frott tal-art li tajtni int, Mulej.  U int tqiegħedu quddiem il-Mulej, Alla tiegħek, u tadura lill-Mulej, Alla tiegħek” (Dt 26,8-10). L-espressjoni Bibblika “art tnixxi ħalib u għasel,  tfisser l-abbundanza u l-ġid agrikolu li trodd din l-art tal-Palestina.
Ħmistax -il  nazzjon

Min qed jaqra dan l-artiklu forsi jidħollu d-dubju jekk tassew nhar il-festa tal-Ġimgħat,  jew ta’ Għid il-Ħamsin, kien hemm tassew ħafna nies.  It-tweġiba jagħtiha Luqa fil-ftuħ tal-ktieb tiegħu l-Atti ta’ l-Appostli,  kapitlu tnejn.  Il-gruppi ta’ nies b’lingwa differenti kien hemm preżenti,  insibu li kien hemm ħmistax.  Dawn in-nazzjonijiet differenti huma mxerrda mal-mappa b’mod,  li l-art tal-Palestina tiġi fin-nofs tagħhom.  Dan kien stil li kienu jużaw il-kittieba ta’ dak iż-żmien biex juru li qegħdin jirreferu għad-dinja kollha.  Fil-fatt Luqa nnifsu jgħid li,  “F’Ġerusalemm kien hemm nies tajba minn kull nazzjon li hawn taħt is-sema” (Atti 1,5).  Mela altru li l-pellegrini ma naqsux milli jmorru Ġerusalemm!
Fl-istqarrija tal-kredu tagħhom,  il-Lhud isemmu lil missierhom fil-fidi Abraham, li kien żgħir fil-għadd u li kien jiġġerra minn post għall- ieħor.  Kien bniedem li kellu mrieħel kbar.  Għalhekk minħabba l-ġid tiegħu, Abraħam u n-nies tiegħu ma kinux jgħixu fl-ibliet fi djar mibnija bil-briks, iżda taħt it-tined qrib xi belt importanti.  Abraħam flimkien ma’ niesu,  kellhom ħajja ta’ semi-nomadi.  Meta mbagħad Abraham għaraf is-sejħa t’ Alla,  huwa kien jgħix fil-belt famuża ta’ Ur tal-Kaldej, ftit ‘il bogħod minn fejn illum hemm Bagdad, il-belt kapitali tal-Iraq.  Il-ktieb ta’ Bin Siracide 44, 19 jagħti deskrizzjoni dettaljata dwar Abraham bħala missier kbir ta’ kotra ta’ ġnus. Ifakkar fil-ġurament li b’nislu jitbierku l-ġnus, u jitkattru daqs it-trab tal-art, u l-kwiekeb tas-sema.

Żmien l-Eġittu

It-tieni parti tal-istqarrija li jagħmlu l-Lhud meta jkunu fit-tempju jroddu ħajr ‘l Alla,  hija riferenża f’waqtha għaż-żmien li missirijiethom għamlu f’art il-jasar, mela fl-Eġittu.  Kien żmien ta’ ħruxija fl-ogħla grad, żmien ta’ jasar kontinwu, żmien ta’ tbatijiet kbar tassew.  Ma kienx poplu, imma biss numru, li bilfors ikollu jaħdem, jistinka, ibati biex jibni palazzi lill-Fargħun.  Iżda hawn ukoll, il-poplu għolla leħnu lejn Alla u dan Alla li jista’ kollox,  wara li sema’ l-għajta tagħhom,  “b’id qawwija, b’driegħ merfugħa, b’biża kbir, b’sinjali u għeġubijiet” ,  ħariġhom minn art il-jasar.

